
બાહુકજી છો આચારી, સુણો વિનતિ મારી;

કો એમ મૂકે વિસારી, દોહેલે પામી નારી.

નવનવા નેહ ઉદે, વહાવાના વાયક વદે;

ભરી હોય જો મદે, પુરુષનાં કઠણ હૃદે.

વળગી હીંડે કાંડે,નવનવી પ્રીત માંડે;

જણાય દુઃખને ટાંડે, સ્નેહીને નિશ્ચે છાંડે.

જાણિયે મળિયે વહેલાં, દેખીને થઇએ ઘેલાં;

નારી ન પ્રીછે પહેલાં, પુરુષનાં મન મેલાં.

વહાલપણાં કહીએ ગયાં, મુખે કહેતા આભૈયા,

વજ્રપેં કઠણ હૈયાં, તરછોડ્યાં નાનાં છૈયાં.

બ્રહ્માએ પુરુષ ધડિયા,નારીને જીવે જડીયા;

દુઃખના દહાડા પડિયા, વેરીડા થઇ નિવડિયા.

પ્રીતડી જેની વ્યાપિ, તેને મારે અદ્યાપિ;

ફળ બે રૂડાં આપે, વૃક્ષને થડથી કાપે.

રખે મારી વેલ શૂકે, પ્રવાસ જળ વહેતું મૂકે;

તે જાણી ચતુરા શું ચૂકે, ફરી આવી ન ઢૂંકે.

જે સ્થળનું જળ પીજે, શલ્યા ત્યાં કેમ દીજે;

જેપર દયા ધરીજે, તેનો જીવડો નવ લીજે.

જેનો હાથ ગ્રહીએ, તેને મૂકી નવ જઇએ;

અમો અબળા છઇએ, વેદના કોને કહીએ.

જેને પામી માનવ જને, દેવતા ન આણ્યા મને;

તેને ન મૂકીએ વને, રાખીએ પોતાકને.

બેસી એક પાટે, કામિની કપટઘાટે;

થોડા અન્યાયમાટે, ન મૂકીએ ઉજડ વાટે.

અબળાનાં કોણ બળ, કદળીપેં કોમળ;

નયણે ભરે જળ, કડવાં કર્મનાં ફળ.

વનમાં વાઘ ગાજે, પાવલીએ કાંટા ભાંજે;

બીજા લોકને દાઝે, શઠ સ્વામી નવ લાજે.

વનમાં રામા રુવે, કોણ આંસુડાં લુએ;

ફરી તપાસી ન જુએ, પોતાનું ફળ વગુએ.

